
Introdución: as razóns e o 
enfoque deste libro

E ste libro é froito dun proxecto de investigación que 
se xestou hai máis dun lustro tendo en conta a 

proximidade de dúas efemérides: os centenarios das 
sociedades de Hijos del Puerto del Son en Avellaneda 
(Bos Aires) e Villa del Cerro (Montevideo). Grazas a 
unha axuda da Secretaría Xeral da Emigración da 
Xunta de Galicia no outono de 
2018 dixitalizamos parcialmente 
o arquivo histórico da devandita 
entidade arxentina cuxa directiva 
atendeunos de xeito inmello-
rable. Lamentablemente non 
tivemos acceso á documentación 
histórica, quizás perdida para 
sempre, da súa sociedade irmá no 
Uruguai. Por varias causas foise 
adiando o desenvolvemento das 
pescudas nun amplo abano de 
fontes e a elaboración desta mo-
nografía que ofrece unha visión 
xeral sobre as características da 
emigración sonense a América 
no contexto do Barbanza e nun 
marco cronolóxico de cen anos, 
aproximadamente. Describiremos 
por iso as semellanzas no seo do 

colectivo de referencia (os emigrantes barbanzáns e, 
por extensión, galegos) mais, tamén, as diferencias 
que reflicten os camiños da vida das familias e as 
traxectorias individuais que esculcamos porque esa 
diversidade axuda a coñecer mellor as migracións 
galegas contemporáneas.

	■ Grupo de galegos, entre eles algún sonense, moi probablemente en Avellaneda, ca. 1915. 
ADMM, Xentileza de Mª Helena Mariño Carballo

Este enfoque microsocial centra o interese na 
perspectiva das persoas migrantes no referido ao 
plan e desenvolvemento dos seus proxectos vitais. A 
adaptación deses labregos, mariñeiros e artesáns ás 
novas situacións que encontraron, dende a viaxe ata 
a integración na sociedade receptora, determinou a 
súa percepción desas novas realidades mais, tamén, 
a construción da súa propia identidade nun proceso 
dinámico que coñecemos, ao menos parcialmente, 
a través das fotos e da correspondencia familiar 
que puxemos en valor e intentamos interpretar 
axeitadamente.

Incorporar as voces desas persoas do común 
permite coñecer mellor os seus móbiles para emigrar, 
a información que tiñan e a axuda que recibiron 
nun novo ecosistema social, as características da 
súa inserción laboral e residencial, neste caso dos 
barbanzáns fundamentalmente no Río da Prata, e 
o firme compromiso de parte deles para acadar a 
prosperidade dos seus enviando cartos e participando 
en asociacións microterritoriais que financiaron obras 
de interese veciñal nas súas parroquias e concellos 
de orixe.

Esta investigación móvese en varias escalas. 
En primeiro lugar a cuantitativa das cifras no que 
atinxe ao volume dos caudais migratorios e a súa 
composición interna por sexo, grupos de idade e 
destinos. En segundo termo entre os dous espazos 
sociais en continua interacción a través dos fluxos 
de persoas, informacións e remesas que sustentaron 

a emigración encadeada ata 1930 e reactivaron as 
saídas a finais da década seguinte. Algúns dos casos 
que analizamos remiten á presenza de galegos en 
colonias agrícolas e áreas de expansión fóra de Bos 
Aires, xa fose con almacéns ou traballando de simples 
peóns. Loxicamente, as posibilidades de mudar de 
actividade económica, relacionarse e desenvolver 
hábitos de sociabilidade eran moi diferentes nas 

	■ Empregados nun almacén na área riopratense, ca. 1920. 
ADMM, Xentileza de Tucho Fernández Carou

cidades e nesas zonas rurais a finais do século XIX. 
Desigualdades como as que se perciben ao comparar 
as oportunidades entre as sucesivas xeracións de 
emigrantes sonenses, o seu progreso e as motivacións 
que os moveron para retornar ou non facelo, son, 
ao cabo, unha mostra representativa do éxodo da 
emigración galega a América.

Esto último remite á imaxe exclusivamente positiva 
da emigración como ascensor social que reduce o 
interese da investigación aos casos exitosos que, 
polo xeral, deixaron máis información e procuraron 
demostrar con casas, negocios, fotos e activismo social 
o seu éxito na vida. A pescuda baseada na memoria das 
familias demostrou, mais unha vez, a dificultade para 
recuperar as traxectorias daqueles outros emigrantes 
que non triunfaron dun xeito tan aparente en relación 
co estereotipo do indiano rico aínda que acadaran os 
obxectivos perseguidos en ultramar. Saber como vivían 
os galegos nas Américas é outro asunto central dos 
estudos migratorios actuais e conduce á sociabilidade 
informal (as relacións persoais de todo tipo) e formal 
nas entidades creadas polos propios emigrantes. No 
caso que nos ocupa os fundadores e socios de Hijos 
de Puerto del Son en Avellaneda e Villa del Cerro, cuxa 
andaina procuramos describir co rigor e detalle que 
permiten as fontes dispoñibles. E, tamén, cun relato 
que exprese con honestidade as dúbidas e limites no 
coñecemento que acadamos sobre esa presenza dos 
sonenses en América e o influxo do diñeiro e do capital 
humano dos retornados na mellora das condicións 
de vida das xentes que quedaron aquí.

Agradecemos ao persoal dos arquivos públicos o 
aceso á documentación empregada nesta investigación, 
e a confianza depositada en nós polo equipo de gober-
no municipal de Porto do Son e a súa infinita paciencia 
ante as sucesivas demoras na entrega dos resultados 
da pescuda. Agardamos que sirva como homenaxe 
e memoria da xente migrante dende Porto do Son e, 
por suposto, que non defraude a cantas persoas nos 
atenderon e axudaron durante a investigación que 
alicerza esta monografía.

Os obxectivos desta pescuda e o rendemento 
das fontes documentais

Os estudos sobre migracións mudaron subs-
tancialmente dende mediados da década de 1990 
grazas ás achegas dunha nova xeración de persoas 
investigadoras formadas no interese polas xentes 
do común, propio de sociedades democráticas, e 
metodoloxicamente na análise de novas fontes co 
amplo instrumental que ofrecían a historia social, a de 
xénero, a da familia e a da vida cotiá. Como resultado, 
aumentaron as investigacións de microescala que 
empregaban padróns municipais para crear bases 
de datos nominativas e cruzar esa información coa 
doutras fontes, incluídas as de tipo persoal e familiar.

Mudou, tamén, a perspectiva interpretativa dende 
o clásico paradigma da teoría da modernización 
económica que presentaba as migracións como un 
indicio do atraso das agriculturas españolas ao da 

pluriactividade campesiña no contexto do 
ciclo familiar e vital das persoas. Os proxec-
tos e itinerarios migratorios comezaron a 
interpretarse como resultado do proceso de 
formación das familias, da circulación de 
novas sobre os posibles destinos e das arelas 
individuais de mellora laboral e ascenso 
social, mediadas sempre polos intereses das 
respectivas familias e polo funcionamento 
das redes de parentes ou de paisanaxe. A 
implementación deses proxectos entendeuse 
así mesmo como efecto das quebras nos 
mercados de traballo rural ou das alteracións 
da tradicional relación campo-cidade nos 
planos económico e laboral, sen impedir 
que as persoas migrantes optimizasen as 
súas competencias nos medios urbanos 
aos que chegaron (Dubert e Martínez López, 
2020: 299-300). As complexas estratexias 
migratorias e as desiguais capacidades para 
integrarse en “novos mundos” é un tema 
interesante que aparece no colectivo das 
mozas e adultas novas encamiñadas ao 
servizo doméstico.

Sirve de pouco laiarse pola documenta-
ción perdida e os datos que non se recolleron, 
como ten salientado o profesor Fernando 
Devoto (2000: 309), e resulta máis útil pro-
curar a colaboración coas administracións e 
institucións para recuperar e salvagardar esa 
parte fundamental da memoria colectiva da 

	■ Bando da alcaldía sonense sobre alistamento de mozos para o servizo militar 
(1908). AMPS, c. 280

Galicia actual. Por iso, a primeira fase da nosa pescuda 
centrouse na análise das fontes documentais prima-
rias depositadas en arquivos públicos e privados en 
Galicia, Arxentina e Uruguai para extraer os materiais 
que permitan compoñer unha visión diacrónica das 
características da emigración desde o Barbanza, e moi 
particularmente desde Porto do Son, ás republicas 
americanas nese período do éxodo en masa.

Unha análise de microescala desta natureza 
comeza, necesariamente, pola consulta sistemática 
das fontes nominativas dos arquivos municipais para 
extraer series cuantitativas de padróns de habitantes, 
de expedientes de recrutamento (coas listaxes de 
prófugos) e de libros de rexistro de emigrantes. Estas 
fontes presentan diversas eivas informativas, pois, 
por exemplo, non sempre precisan o destino dos 
ausentes nin dan conta das saídas clandestinas. Porén, 
as series elaboradas a partir delas reflicten a realidade, 
complexa e variable, dos fluxos migratorios dende 
Galicia e son, en todo caso, os mellores rexistros dos 
que dispomos para calcular as cifras dun proceso 
fundamental nas dinámicas económicas, sociopolíticas 
e culturais da nosa terra e da maior parte dos concellos 
que a integran.

A evasión da prestación militar foi unha das causas 
da emigración masculina dende a segunda metade do 
século XIX. Os expedientes de recrutamento ofrecen 
información sobre o número de mozos prófugos de 
cada quinta, e precisan, por veces, o seu paradoiro. 
Ademais permiten deducir a evolución das desercións 

e advertir a existencia previa de redes migratorias entre 
freguesías e cidades ou estados americanos concretos, 
ou a formación daquelas partindo, precisamente, 
desas prácticas elusivas do servizo das armas por 
parte de quintos.

Moitos concellos abriron libros de rexistro de 
emigrantes dende 1923 cumprindo coa orde de re-
misión ao Consello Superior de Emigración de estados 
trimestrais das persoas que marchaban ao estranxeiro. 
Constan de fichas individuais que con frecuencia 
levan a foto do emigrante, en ocasións retratado 
cos familiares dependentes que o acompañan. Mais 
non rexistran sempre a idade, a freguesía de orixe, a 
profesión nin o destino das persoas que marcharon 
(García Domínguez, 2000: 193, 201). Cómpre apuntar a 
información referida á situación familiar das mulleres 
que partían soas, cos seus maridos ou acompañadas 
polos fillos porque confirma a progresiva feminización 
do modelo migratorio galego que comezou sendo 
masculino, agás poucas excepcións, e incorporou 
paseniñamente aos membros dependentes das células 
domésticas convertendo os proxectos migratorios 
de retorno noutros de estadías longas, cando non 
definitivas ou cun relevo xeracional no destino.

Para dar respostas fundamentadas aos obxectivos 
ou hipóteses de partida houbemos de consultar abun-
dante bibliografía española, arxentina e, sobre todo 
producida en Galicia. Atendemos ás características 
demográficas e as eivas estruturais dunha sociedade 
que expulsou historicamente a boa parte dos seus 

fillos (adoito considerados os máis dinámicos e 
emprendedores) atraídos pola información sobre as 
mellores posibilidades de vida alén do mar. Tendo 
presente outras investigacións de microescala como 
as realizadas para a contorna compostelá (Devoto, 
2000) e mediante a comparación dos datos referidos 
a Porto do Son cos que aportan os libros rexistro de 
emigrantes dos concellos de Ribeira e Boiro acadamos 
unha perspectiva comarcal do fenómeno estuda-
do superando a simple descrición localista. Como 
adianto dos resultados do noso traballo, apuntamos 
a coexistencia temporal de fluxos con diferentes 
características e destinos en función da coxuntura 
económica determinante da oferta laboral. De feito, a 
coincidencia da chamada crise dos millóns en Cuba co 
fin da I Guerra Mundial converteu aos Estados Unidos 
nunha alternativa emerxente para centos de homes 
ribeirenses e tamén da vila do Son e das freguesías 
meridionais deste concello. Por outra banda, a recesión 
global orixinada polo afundimento da bolsa de Nova 
York en 1929 provocou o retorno forzoso dalgúns 
emigrantes mais tamén numerosos desprazamentos 
de mulleres reunificándose moitas familias.

Á vez intentamos demostrar a incidencia do des-
equilibrio entre o número de membros e os recursos 
dos fogares na implementación de diversos plans 
migratorios. O coñecemento da evolución interna de 
ducias de familias marcadas polo éxodo americano foi 
posible grazas ás facilidades que nos deron Antonio 
Díaz e Eva Mª Blanco, empregados do Rexistro Civil 
de Porto do Son, na procura de centos de nacementos 
e defuncións tanto de xentes do común como das 
elites locais, pois estas tamén vían ameazado o seu 
status en cada relevo xeracional e procuraron mantelo 
facendo as Américas.

Outro obxectivo que nos marcamos foi investigar 
as consecuencias microeconómicas e sociais desas 
correntes migratorias para a terra de partida, compa-
rando ditos efectos cos coñecidos para outros concellos 
coruñeses como, por exemplo, os da comarca de 
Bergantiños (Martinez López, 2002), Corcubión (García 
Domínguez, 2001), Ferrolterra (Núñez Seixas e Soutelo 
Vázquez, 2005), Vedra (Cerdeira Louro, 2010) ou Teo 
(Domínguez Almansa, 1997). Os resultados acadados 
obrigan á superación dun enfoque das migracións a 

América como movemento bipolar de persoas 
novas e emprendedoras para alá e aforros destas 
e retornados para acá. A realidade da emigración 
en masa foi máis complexa.

A documentación do asociacionismo micro-
territorial dos sonenses emigrados en Uruguai 
e na Arxentina que consultamos no Arquivo 
da Emigración Galega e, moi en especial, as 

	■ Rexistro dunha nai e dous fillos emigrados desde Ribeira a Bos Aires 
en 1930. AMR, c. 2.700

listas de afiliados, as actas e as contas de Hijos de 
Puerto del Son en Avellaneda, ofreceron interesantes 
informacións. Entre outras, a identificación nominativa 
deses emigrantes, o tamaño da entidade en volume 
de socios e socias, a concentración residencial desas 
persoas e o seu compromiso coa terra de orixe moi 

presente nas intanxibles lembranzas diarias, mais 
tamén nas actividades festivas.

Da análise de todo este conxunto de fontes con-
clúese que a participación das mulleres sonenses na 
emigración a América estivo determinada por varios 
factores. O primeiro foi a súa posición relativa nas 
familias de procedencia e, nomeadamente, a existencia 
de irmáns varóns no caso das fillas e mozas solteiras, 
porque foron os que marcharon con preferencia. O 
segundo atinxe ao tipo de proxecto migratorio que 
desenvolveron os pais e maridos, porque adoitaron 
reclamar ás súas donas e fillas para reunificar a familia 
cando decidiron establecerse definitivamente alá. Esa 
ausencia dos homes provocou unha intensificación 
dos traballos femininos nas explotacións agrarias 
e nas casas mais aumentou, tamén, a autonomía 
decisoria das mulleres casadas con maridos ausentes. 
Isto enlaza coa cuestión das consecuencias do éxodo 
para as mulleres que non emigraron, asunto central 
nas pescudas recentes da profesora Ofelia Rey Castelao 
(2021) e doutras investigadoras expertas (Cagiao Vila, 
2001 e 2011; Da Orden, 2010). Finalmente, tamén 
documentamos casos de mozas e adultas novas que 
decidiron fuxir desa posición subordinada nos fogares 
e procurar mellores oportunidades laborais e ligaduras 
nas cidades americanas e, dende os anos cincuenta 
do século pasado, tamén nalgunhas europeas como 
París. Decidimos, por todo iso, que a relación mulle-
res-migracións no contexto sonense ben merece unha 
monografía específica que temos en mente elaborar 
a medio prazo.

	■ A sonense Carlota Alvite (1ª pola esquerda) e parentes seus en 
Montevideo, ca. 1912. ADMM, Xentileza de Lolita de Carlota

Quixemos salientar, tamén, os efectos 
positivos desa diáspora en varios ámbitos 
no marco sonense e na bisbarra do Barbanza, 
poñendo o foco nos retornados emprende-
dores, rastrexados nas matrículas de contri-
bución industrial, e cuxo decisivo papel na 
modernización do tecido económico e nas 
mudanzas sociais da Galicia de fai un século 
xa foi apuntada en varios estudos de referencia 
firmados por Alejandro Vázquez González. 
Prestamos atención aos comerciantes locais 
que actuaron como axentes de embarque e 
da rede bancaria da época, fomentando os 
fluxos emigratorios e facilitando os envíos de 
diñeiro. Esa burguesía emigracionista vai aparecendo 
en, case que, todas as vilas de noso país estudadas 
ata hoxe, pero aínda sabemos moi pouco dela pois 
apenas foi explorada pola historiografía galega. Os 
casos coñecidos apuntan a un grupo reducido en 
número, mais cun crecente poder e influencia na 
contorna derivados dun considerable emprende-
mento nos negocios que diversificaron aproveitando, 
precisamente, as oportunidades derivadas do tráfico 
de emigrantes e da repatriación dos seus aforros. 
Moitos deles eran retornados e a modernidade nas 
súas actividades económicas foi parella cun progresivo 
conservadurismo nos seus comportamentos sociais e 
nas súas tendencias políticas. Tamén retornou unha 
xeración de uruguaios e arxentinos que fixeran pouca 
América debido a crise económica internacional pero 
aprenderan moito sobre a loita a prol dos dereitos 
laborais, sociais e políticos que debían ter todas as 

persoas. Foron os animadores de reivindicacións desta 
natureza durante a Segunda República, colaborando 
ou competindo con outros americanos que volveran 
exitosos nas décadas anteriores.

Padróns municipais de habitantes e rexistros civís, 
e o impagable recurso ás lembranzas prodixiosas e 
inesgotables de Roberto do Fogueteiro e de Quinsito, 
ambos os dous nados en 1928, puxéronnos na pista 
de familias con forte tradición migratoria. Procuramos 
localizar aos seus herdeiros para acopiar documentos 
e recordos trasmitidos xeracionalmente sobre o desen-
volvemento dos proxectos de vida daqueles antergos. 
Con este conxunto de materiais compuxemos un 
último capítulo incardinado nos esforzos de recupe-
ración da memoria das xentes de Porto do Son que 
está desenvolvendo o Museo Marea. Relatamos micro-
historias de mulleres e de homes que participaron no 

	■ Cheque emitido por Ramón Sieira desde Nova York en 1920 a favor da súa 
nai. ADMM, Xentileza de Manuela Hermida Rodríguez (Manola de Arturo)

éxodo masivo amparados en maior ou menor 
medida por redes afectivas e socieconómicas 
de parentes e veciños. Ditas páxinas foron 
artelladas aproveitando a xenerosidade dos 
que nos achegaron cédulas de identidade, 
pasaportes, cheques e, sobre todo, cartas, 
tarxetas postais e fotos, documentos en gran 
medida esquecidos ata que preguntamos por 
eles. Algunhas follas desa correspondencia 
privada1 e moitos retratos ilustran esta mo-
nografía maquetada por Juancho Dosil, un 
excelente deseñador gráfico. Como excelente 
foi a acollida desta obra por Álvaro Díaz Huici, 
á fronte de Ediciones Trea, quen opostou por 
incluíla no seu catálogo de referencia no eido 
das humanidades. Grazas, no fin de contas, a 
todas as persoas que fixeron posible o tecido 
e a mostra desta historia coral.

1	 Optamos por reproducir literalmente os parágrafos 
ou frases soltas destas cartas nas que abondan fallos 
ortográficos, erros gramaticais e reflexos diglóxicos.

	■ Mirtha e Esther Tarela Pensado, fillas de sonenses nadas na provincia de 
Bos Aires, ca. 1935. ADMM, Xentileza de Rafael Pérez Tarela


